
َ» :َ425 - وَعَنْ أنََسٍ رَضِيَ اللهُ عَنْهُ: أَنَّ النَّبيِِّ صَلَّى اللهُ عَلَيهِ وَسَلَّمَ وَمُعَاذٌ رَدِيفُهُ عَلَى الرَّحْلِ قاَل

َ» :َمُعَاذُ» قاَلَ: لبََّيكَ رَسُولَ اللهِ وَسَعْدَيْكَ. قاَل َ» :َمُعَاذُ» قاَلَ: لبَيَّيْكَ رَسُولَ اللهِ وَسَعْدَيْكَ، قاَل

مُعَاذُ» قاَلَ: لبََّيْكَ رَسُولَ اللهِ وَسَعْدَيكَ - ثَلاًَ، قاَلَ: «مَا مِنْ عَبْدٍ يَشْهَدُ أَنْ لاَ إِلَهَ إِلاَّ اللهُ، وَأَنَّ

داً عَبْدُهُ وَرَسُولهُُ صِدْقاً مِنْ قـلَْبِهِ إِلاَّ حَرَّمَهُ اللهُ عَلَى النَّارِ»، قاَلَ: َ رَسُولَ اللهِ؛ أفََلاَ أُخْبرُِ ِاَ محَُمَّ

اً. مُتَّفَقٌ عَلَيهِ [خ 128، م النَّاسَ فـيََسْتـبَْشِرُوا؟ قاَلَ: «إِذاً يـتََّكِلُوا» فأََخْبـرََ ِاَ مُعَـاذٌ عِنْدَ مَوْتهِِ َثمَُّ

.[32

اً» أَيْ: خَوْفاً مِنَ الإِثمِ في كَتْمِ هَذَا العِلْمِ. وَقَولهُُ: «َثمَُّ

 

425. Анас розияллоҳу анҳудан ривоят қилинади:

«Аллоҳнинг Набийси соллаллоҳу алайҳи васаллам: – Муоз ибн Жабал у зотга
эгарда мингашиб олган эди – «Эй Муоз!» дебдилар.  «Лаббай,  Аллоҳнинг
Расули, амрингизга мунтазирман», дебди. У зот яна: «Эй Муоз!» дебдилар.
«Лаббай, Аллоҳнинг Расули, амрингизга мунтазирман», дебди. У зот яна:
«Эй  Муоз!»  дебдилар.  «Лаббай,  Аллоҳнинг  Расули,  амрингизга
мунтазирман»,  дея уч марта айтибди.  Шунда у  зот:  «Қайси бир банда
«Аллоҳдан ўзга илоҳ йўқ, Муҳаммад Унинг бандаси ва Расули», деб
сидқидилдан гувоҳлик берса,  Аллоҳ  унга  дўзахни ҳаром қилади»,
дебдилар.  У:  «Эй  Аллоҳнинг  Расули,  буни  одамларга  хабар  қилайми,
суюнишарди?» дебди. У зот: «Унда суяниб қолишади», дебдилар. Муоз буни
гуноҳкор бўлиб қолишдан қўрқиб, ўлими олдидан айтган».



Муттафақун алайҳ.

 

Шарҳ:  «Лаббайка ва саъдайка» ибораси луғатда «Мен мана шу ердаман,
хизматингизга  тайёрман,  сизни  улуғлайман»  деган  маънони  билдиради.
Истеъмолда эса ўзбек тилидаги «Буюринг, амрингизга мунтазирман» деган
жумлага тўғри келади.

Кишиларга  даъват,  ваъз-насиҳат,  тушунтириш  ишларини  олиб
борувчиларнинг ҳадис саҳиҳ экан, деб тўғри келган жойда, ҳар бир учраган
одамга  айтавериши  ҳам  дуруст  эмас.  Чунки  кишиларнинг  савияси,
дунёқараши,  шароитлари,  тушунчалари  ҳар  хил.  Баъзилари  нотўғри
тушуниб,  нотўғри  амал  қилишлари  мумкин.

Бунга далил қилиб, уламоларимиз Имом Бухорий ва Имом Муслимлар Муоз
ибн  Жабал  розияллоҳу  анҳудан  ривоят  қилган  қуйидаги  саҳиҳ  ҳадисни
келтирадилар. Мазкур ҳадиси шарифда ҳазрати Муоз ибн Жабал розияллоҳу
анҳу қуйидагиларни айтадилар:

«Пайғамбар соллаллоҳу алайҳи васалламнинг орқаларида эшакка мингашиб
кетаётган эдим. У киши:

«Эй  Муоз!  Аллоҳнинг  бандаларидаги  ҳаққи  ва  бандаларнинг  Аллоҳдаги
ҳаққи нима эканини биласанми?» дедилар. Мен:

«Аллоҳ ва Унинг Расули билгувчироқ», дедим. У зот:

«Аллоҳнинг  бандаларидаги  ҳаққи  –  Унга  ибодат  қилмоқлари  ва  ширк
келтирмасликлари. Бандаларнинг Аллоҳдаги ҳаққи эса, Унга ҳеч нарсани
ширк келтирмаган кимсани азобламасликдир», дедилар. Мен:

«Эй Аллоҳнинг Расули одамларга бунинг башоратини берайми? Улар бундан
суюнишарди» дедим. У киши:

«Уларга башорат берма, яна суяниб қолмасинлар», дедилар».

Демак, ушбу ҳадиси шарифдаги гап кўринганга айтилаверадиган гап эмас
экан. Муоз ибн Жабал розияллоҳу анҳуга ўхшаш тушунган, билган одамга
айтса бўлар экан. Аммо кўпчиликка айтилса, баъзилар нотўғри тушуниб,
амал қилишни тарк этишлари, ушбу гапга суяниб қолиб, хато қилишлари
мумкин экан.  Ёки  аксинча,  умуман,  айтиш мумкин бўлмаганида  Расули
Акрам соллаллоҳу алайҳи васаллам бу гапни Муоз ибн Жабал розияллоҳу
анҳуга ҳам айтмас эдилар. Бу маълум савиядаги одамлар билиб, маълум
савиядагиларнинг билиши шарт бўлмаган гаплардан эди. Шунинг учун ҳам
Муоз ибн Жабал розияллоҳу анҳу гуноҳдан қўрқиб бу ҳадисни ўлимларидан



олдин  ҳузурларидаги  кишиларга  айтганлар.  Бунга  ўхшаш  ҳодисалар
Расулуллоҳ  соллаллоҳу  алайҳи  васаллам  билан  бошқа  саҳобаларнинг
ораларида, жумладан, Абу Ҳурайра розияллоҳу анҳу билан ҳам бўлиб ўтган.
Бу эса даъватчи, олим, ваъзхон, имом ва хатибларга ўрганиш лозим бўлган
муҳим сабоқдир.

Имом Бухорий қилган ривоятда Али розияллоҳу анҳу: «Одамларга билган
нарсаларингни  гапиринглар.  Ёки  Аллоҳ  ва  Унинг  Расули  ёлғончи
қилинишини суясизларми?» деганлар. Яъни, одамларга улар билмаган, ақли
етмайдиган нарсаларни гапириб, бошларини айлантирманглар. Агар шундоқ
қилсангиз,  сиз айтган оят ва ҳадисларни билмай нотўғри таъвил қилиб,
Аллоҳ таоло ва Расули соллаллоҳу алайҳи васалламга нисбатан ёлғон тўқиб
юборишлари мумкин, деганларидир.

Имом Муслим қилган ривоятда эса Абдуллоҳ ибн Масъуд розияллоҳу анҳу:
«Агар  сен  бир  қавмга  ақллари  етмайдиган  гапни  гапирувчи  бўлсанг,
албатта, улардан баъзилари фитнага учрайди», деганлар.

Ваъзхон тингловчиларнинг савиясини эътиборга олмай, уларнинг ақллари
етмайдиган нарсаларни айтса, эшитувчилар нотўғри тушунишлари, тескари
хулоса  чиқаришлари  мумкин.  Оқибатда  йўлдан  адашиб,  фитнага
учрайдилар.  Фалончи  олим  бундоқ  деган,  деб  ҳамманинг  бошини
айлантириб  юрадилар.

Имом  Молик  Аллоҳ  таолонинг  сифатлари  ҳақидаги  ҳадислардан  баҳс
қилишни  макруҳ  кўрганлар.  Бир  киши  Имом  Молик  раҳматуллоҳи
алайҳининг  ҳузурларига  келиб,  Аллоҳнинг  аршга  тенглашиши  қандоқ
бўлади  деб  сўраганида:

«Тенглашиш маълум, қандоқ бўлиши номаълум, у ҳақида сўраш эса бидъат!
Ҳайданглар, буни менинг ҳузуримдан!!!» деганлар.

Бугунги  кундаги  баъзи  келишмовчиликлар  ҳам  юқорида  зикр  қилинган
қоидага амал қилмасликдан келиб чиқаётган бўлса ажаб эмас. Ким нима
гапни  топса,  кўпчиликнинг  ичига  чиқиб  гапираверади.  Унинг  гапини
эшитган одамлар ҳамма томонга тарқалади. Бошқа бир саводхон эшитса, бу
хато,  бу ундоқ,  бу бундоқ,  деб кўпчиликнинг ичида гапиради.  Натижада
икки  томон  адоватлашади,  жанжал-тўполонлар  чиқади.  Олим  одам
бировнинг хатосини топса, одоб билан ўзига айтиши керак. Эҳтимол, уники
эмас, биринчи одамники тўғридир? Балки биринчи одам бирор нарсанинг
мулоҳазасини қилгандир?  Яна  бошқа сабаблари бўлиши мумкин.  Хулоса
қилиб айтганда, мазкур ишда жуда ҳам эҳтиёт бўлиш керак.

Манба: hadis.islom.uz




